
GLOBAL IQTISODIY TRANSFORMATSIYA 
SHAROITIDA TASHQI SAVDO AYLANMASI, 
EKSPORT VA IMPORT KO‘RSATKICHLARINI 
OPTIMALLASHTIRISH STRATEGIYALARI
Nematullayev Hamidullo Azizillo o‘g‘li 

Ilmiy rahbar: Eshonov Muhammad Ayub Hoshimjon o‘g‘li 

ANNOTATSIYA. Global iqtisodiy transformatsiyalar, geosiyosiy o‘zgarishlar va raqamli texnologiyalar 
rivojlanishi sharoitida milliy iqtisodiyotning tashqi savdo aylanmasi, eksport salohiyatini oshirish hamda import 
tarkibini optimallashtirish masalalari tizimli tahlil qilingan. Tashqi savdo balansining barqarorligini ta’minlash, 
xomashyoga yo‘naltirilgan eksportdan yuqori qo‘shilgan qiymatli tayyor mahsulotlar eksportiga o‘tish va 
import tarkibini takomillashtirishda tarif hamda notarif vositalarning samaradorligi baholangan. Ko‘rsatkichlar 
dinamikasi va tarkibiy o‘zgarishlar ekonometrik modellar asosida prognoz qilinib, milliy iqtisodiyotning xalqaro 
raqobatbardoshligini oshirishga qaratilgan uzoq muddatli strategik taklif va tavsiyalar ishlab chiqilgan.

Kalit so‘zlar: tashqi savdo aylanmasi, eksport tarkibi, importni optimallashtirish, savdo balansi, globallashuv, 
diversifikatsiya, tarif siyosati, Jahon savdo tashkiloti.

АННОТАЦИЯ. Проведен системный анализ внешнеторгового оборота национальной экономики, 
вопросов повышения экспортного потенциала и оптимизации структуры импорта в условиях глобальных 
экономических трансформаций, геополитических изменений и развития цифровых технологий. Оценена 
эффективность тарифных и нетарифных инструментов в обеспечении устойчивости внешнеторгового 
баланса, переходе от сырьевого экспорта к экспорту готовой продукции с высокой добавленной 
стоимостью, а также в совершенствовании структуры импорта. На основе эконометрических моделей 
спрогнозированы динамика показателей и структурные изменения, разработаны долгосрочные 
стратегические предложения и рекомендации, направленные на повышение международной 
конкурентоспособности национальной экономики.

Ключевые слова: внешнеторговый оборот, структура экспорта, оптимизация импорта, торговый 
баланс, глобализация, диверсификация, тарифная политика, Всемирная торговая организация.

ABSTRACT. A systematic analysis of the national economy’s foreign trade turnover, export potential 
enhancement, and import structure optimization under conditions of global economic transformation, geopolitical 
changes, and rapid digital development is presented. The effectiveness of tariff and non-tariff instruments in 
maintaining the stability of the trade balance, facilitating the transition from raw material exports to high-value-
added finished products, and improving import structures is evaluated. Based on econometric models, the 
dynamics of key indicators and structural changes are forecasted, and long-term strategic recommendations 
aimed at strengthening the international competitiveness of the national economy are developed.

Keywords: foreign trade turnover, export structure, import optimization, trade balance, globalization, 
diversification, tariff policy, World Trade Organization.

K I R I S H
XXI asrning uchinchi o‘n yilligi global iqtisodiy tizim uchun chuqur tarkibiy o‘zgarishlar, geosiyosiy noaniqliklar 

va texnologik inqiloblar davri bo‘ldi. Jahon iqtisodiyoti integratsiya va globallashuv jarayonlarining yangi 
bosqichiga qadam qo‘yar ekan, har bir milliy davlatning xalqaro mehnat taqsimotidagi o‘rni va tashqi iqtisodiy 
faoliyat (TIF) ko‘rsatkichlari uning barqaror rivojlanishini belgilovchi asosiy omillardan biriga aylanmoqda. Milliy 

iqtisodiyotlarning rivojlanish darajasi va makroiqtisodiy barqarorligi bevosita ularning tashqi savdo aylanmasi 
hajmi, eksport tarkibining diversifikatsiyalashganligi hamda import omillarining oqilona boshqarilishi bilan 
chambarchas bog‘liqdir. Tashqi savdo aylanmasi milliy mahsulotning jahon bozorida tan olinishi va mamlakat 
ichki bozorining xalqaro tovar oqimlari bilan integratsiyalashuv darajasini ko‘rsatuvchi integral indikator 
hisoblanadi. So‘nggi yillarda dunyo miqyosida kuzatilayotgan proteksionistik tendensiyalarning kuchayishi, 
an’anaviy logistik zanjirlarning transformatsiyalashuvi va yangi mintaqaviy iqtisodiy bloklarning shakllanishi 
tashqi savdo balansini muvozanatda saqlash masalasining ahamiyatini yanada oshirmoqda. Bunday sharoitda 
eksport ko‘rsatkichlarini sifat va miqdor jihatdan yaxshilash, ayniqsa, xomashyo eksportidan tayyor va yuqori 
texnologik mahsulotlar eksportiga bosqichma-bosqich o‘tish iqtisodiy rivojlanishning muhim shartlaridan biri 
hisoblanadi.

Import ko‘rsatkichlarini boshqarish esa nafaqat ichki bozorni muvozanatli rivojlantirish vositasi, balki 
milliy sanoatni modernizatsiya qilish va zamonaviy texnologiyalarni jalb etishning strategik manbai hamdir. 
Importning oqilona tarkibi ichki ishlab chiqarishni rag‘batlantirish, yangi ish o‘rinlarini yaratish va makroiqtisodiy 
barqarorlikni ta’minlash imkonini beradi. Mazkur tadqiqotning dolzarbligi shundaki, unda global iqtisodiy 
o‘zgarishlar sharoitida milliy iqtisodiyotning tashqi savdo siyosatini zamonaviy yondashuvlar asosida 
shakllantirish, eksportni rag‘batlantirishning yangi mexanizmlarini joriy etish va import tarkibini maqbullashtirish 
orqali milliy raqobatbardoshlikni oshirish yo‘llari ilmiy jihatdan asoslab berilgan.

M A V Z U G A  O I D  A D A B I Y O T L A R  S H A R H I
Xalqaro savdo nazariyalari iqtisodiyot ilmining eng qadimiy va fundamental yo‘nalishlaridan biri bo‘lib, 

Adam Smithning mutlaq ustunlik va David Ricardoning qiyosiy ustunlik nazariyalariga asoslanadi. Ushbu klassik 
nazariyalar mamlakatlarning tashqi savdodan qanday foyda olishini erkin savdo va xalqaro mehnat taqsimoti 
nuqtai nazaridan tushuntirib bergan. Keyinchalik Eli Heckscher va Bertil Ohlin tomonidan ishlab chiqilgan 
ishlab chiqarish omillari mavjudligi nazariyasi (Heckscher–Ohlin modeli) mamlakatlar o‘zlarida serob bo‘lgan 
omillardan samarali foydalangan holda mahsulot ishlab chiqarishi va eksport qilishi lozimligini asoslab berdi.

Zamonaviy iqtisodiyotda Paul Krugmanning Yangi savdo nazariyasi (New Trade Theory) alohida o‘rin 
tutadi. U iqtisodiy masshtab samarasi (economies of scale) va iste’molchilar tanlovining xilma-xilligi sharoitida 
mamlakatlar o‘xshash tarmoqlar doirasida ham savdo aloqalarini rivojlantirishi mumkinligini ta’kidlaydi [1].

Michael Porter o‘zining “Mamlakatlarning raqobatdosh ustunligi” nazariyasida eksport salohiyatini 
belgilovchi asosiy omillar sifatida nafaqat tabiiy resurslar, balki innovatsiyalar, klasterlar va davlat siyosatini 
ham ko‘rsatib o‘tadi [2].

Mahalliy va MDH davlatlari olimlaridan A. Rasulov, Sh. Mustafokulov hamda V. Popov kabi tadqiqotchilar 
o‘z ilmiy ishlarida o‘tish davri iqtisodiyotiga ega mamlakatlarda tashqi savdo aylanmasini diversifikatsiya qilish, 
import o‘rnini bosuvchi ishlab chiqarishni rivojlantirish va eksportni qo‘llab-quvvatlashda davlatning rolini tahlil 
qilganlar [5], [6]. Shu bilan birga, hozirgi global geo-iqtisodiy transformatsiyalar va raqamlashtirish jarayonlari 
sharoitida tashqi savdo balansini dinamik boshqarish masalalari yanada chuqurroq tadqiqotlarni talab etmoqda.

Bizning fikrimizcha, yuqorida keltirilgan nazariy manbalar va iqtisodchi olimlarning qarashlarini 
tizimlashtirgan holda ta’kidlash joizki, an’anaviy savdo modellari bugungi raqamli iqtisodiyot sharoitlarini 
yanada kengroq talqin etish imkonini beradi. Bizning yondashuvimizga ko‘ra, M. Porterning raqobatbardoshlik 
nazariyasini zamonaviy davr nuqtai nazaridan rivojlantirgan holda, eksport salohiyatini belgilovchi muhim 
omillar qatorida nafaqat klassik klasterlar, balki raqamli ekotizimlar va elektron tijorat infratuzilmasi ham ko‘rib 
chiqilishi maqsadga muvofiqdir. Global geo-iqtisodiy transformatsiyalar sharoitida importni maqbullashtirish 
va eksportni rag‘batlantirish siyosati o‘rtasidagi muvozanatni ta’minlash, ya’ni savdo balansini dinamik 
boshqarish, milliy iqtisodiyotning tashqi omillarga moslashuvchanligini oshirishda muhim strategik ahamiyat 
kasb etadi.

Mahalliy va MDH olimlarining tadqiqotlarida o‘tish davri iqtisodiyoti uchun davlat tomonidan tartibga solish 
mexanizmlarining ahamiyati yuqori baholangan. Bugungi kunda global geo-iqtisodiy o‘zgarishlar, proteksionistik 
tendensiyalar va raqamli transformatsiya jarayonlari tashqi savdo balansini boshqarishning zamonaviy va 
innovatsion yondashuvlarini yanada rivojlantirish zaruratini yuzaga keltirmoqda.

T A D Q I Q O T  M E T O D O L O G I YA S I
Ushbu tadqiqotda tashqi savdo aylanmasi, eksport va import ko‘rsatkichlari o‘rtasidagi bog‘liqlikni hamda 

ularning yalpi ichki mahsulot (YaIM) o‘sishiga ta’sirini baholash maqsadida tizimli tahlil, qiyosiy iqtisodiy tahlil, 
statistik guruhlash hamda ekonometrik modellashtirish metodlaridan foydalanildi. Tadqiqotning empirik bazasini 
Jahon banki, Xalqaro valyuta jamg‘armasi, BMTning Savdo va rivojlanish konferensiyasi (UNCTAD) hamda 
Milliy statistika agentligining 2015–2025-yillarga oid rasmiy ma’lumotlari tashkil etdi.

T A H L I L  V A  N A T I J A L A R
Tashqi savdo aylanmasi (TSA) mamlakatning xalqaro iqtisodiy hamkorlik tizimidagi faolligini belgilovchi 

eng muhim ko‘rsatkichlardan biridir. So‘nggi yillarda milliy iqtisodiyotning ochiqlik darajasi oshib, global ta’minot 
zanjirlariga integratsiyalashuv jarayoni jadallashdi. Statistik ma’lumotlar tahlili shuni ko‘rsatadiki, TSA hajmi 
yildan-yilga barqaror o‘sish sur’atlarini namoyon etmoqda. Shu bilan birga, savdo aylanmasining umumiy hajmi 
o‘sishi bilan uning geografiyasi va tovar guruhlari bo‘yicha tarkibida ham sezilarli o‘zgarishlar kuzatilmoqda 
(1-jadval).

1-jadval
Tashqi savdo aylanmasi asosiy ko‘rsatkichlari dinamikasi (2021–2025-yy.)

Yillar
Tashqi savdo 

aylanmasi (mln. 
doll.)

Eksport hajmi (mln. 
doll.)

Import hajmi (mln. 
doll.)

Savdo balansi 
saldosi

2021 42 080 16 610 25 470 –8 860

2022 50 010 19 330 30 680 –11 350

2023 62 570 24 420 38 150 –13 730

2024 68 900 27 150 41 750 –14 600

2025 (prognoz) 75 200 31 400 43 800 –12 400

Jadval ma’lumotlaridan ko‘rinib turibdiki, tashqi savdo aylanmasi 2021-yildagi 42,08 mlrd. dollardan 2025-
yilga kelib 75,2 mlrd. dollargacha yetishi prognoz qilinmoqda. Savdo aylanmasining o‘sishi eksport va import 
hajmlarining kengayishi hisobiga yuz bermoqda. Shu bilan birga, import hajmining o‘sishi eksportga nisbatan 
yuqoriroq bo‘lganligi sababli savdo balansida manfiy saldo saqlanib qolmoqda. Mazkur holat rivojlanayotgan 
iqtisodiyotlar uchun xos bo‘lib, ichki sanoatni modernizatsiya qilish maqsadida asbob-uskunalar va texnologiyalar 
importining yuqori ulushi bilan izohlanadi. Savdo balansining barqarorligini ta’minlash uzoq muddatli istiqbolda 
eksport tarkibini sifat jihatidan takomillashtirishni taqozo etadi.

Eksport ko‘rsatkichlari milliy mahsulotlarning jahon bozoridagi raqobatbardoshligini aks ettiruvchi muhim 
indikator hisoblanadi. Mamlakat eksport siyosatining strategik maqsadi an’anaviy xomashyo va yarim tayyor 
mahsulotlar (gaz, paxta, metallar) eksportidan yuqori qo‘shilgan qiymatli tayyor mahsulotlar eksportiga 
bosqichma-bosqich o‘tishdan iboratdir. So‘nggi yillarda to‘qimachilik, elektrotexnika, kimyo va oziq-ovqat 
sanoati mahsulotlari eksportida ijobiy dinamika kuzatilmoqda.

Eksportni diversifikatsiya qilish darajasini baholash uchun Herfindahl–Hirschman indeksidan (HHI) 
foydalanildi. Indeks qiymatining pasayishi eksport tovarlari tarkibining diversifikatsiyalashib borayotganini 
anglatadi. Sanoat siyosati doirasida amalga oshirilayotgan islohotlar natijasida tayyor mahsulotlarning umumiy 
eksportdagi ulushi 2015-yildagi 28 foizdan 2024-yilga kelib 42 foizga yetdi. Ayniqsa, to‘qimachilik klasterlarining 
tashkil etilishi paxta xomashyosini ichki bozorda chuqur qayta ishlash va tayyor kiyim-kechak mahsulotlari 
sifatida eksport qilish imkoniyatlarini kengaytirdi.

Shu bilan birga, eksport geografiyasini kengaytirish ham muhim ahamiyatga ega. An’anaviy bozorlar 
hisoblangan MDH mamlakatlaridan tashqari, Yevropa Ittifoqining GSP+ preferensiyalar tizimidan foydalangan 
holda Yevropa bozorlariga, shuningdek, Yaqin Sharq va Janubi-Sharqiy Osiyo davlatlariga chiqish imkoniyatlari 
kengaymoqda. Transport-logistika xarajatlarini kamaytirish maqsadida yangi xalqaro temir yo‘l va avtomobil 
yo‘laklarini rivojlantirish eksportyorlar faoliyatini sezilarli darajada yengillashtirmoqda.

Import ko‘rsatkichlari va uning tarkibi mamlakat ichki bozoridagi talab hamda investitsion muhit holatini 
aks ettiradi. Ko‘p hollarda import salbiy hodisa sifatida talqin qilinsa-da, rivojlanayotgan iqtisodiyotlar uchun 
u texnologik yangilanishning muhim omillaridan biri hisoblanadi. Shu bois davlatning import siyosati importni 
shunchaki cheklashga emas, balki uning tarkibini optimallashtirishga yo‘naltirilishi lozim.

Import tarkibini uchta asosiy guruhga ajratish mumkin: kapital tovarlar (mashina va uskunalar), oraliq 
tovarlar (xomashyo va butlovchi qismlar) hamda iste’mol tovarlari. Milliy iqtisodiyotda import tarkibining tahlili 
shuni ko‘rsatadiki, jami importning 45 foizdan ortig‘ini mashinalar, asbob-uskunalar va transport vositalari tashkil 
etadi. Bu iqtisodiy modernizatsiya jarayonlarini qo‘llab-quvvatlovchi ijobiy tendensiya bo‘lib, import qilinayotgan 
mahsulotlar kelgusida ichki ishlab chiqarishni kengaytirish va eksport salohiyatini oshirishga xizmat qiladi. Shu 
bilan birga, iste’mol tovarlari, ayniqsa, mamlakat ichida ishlab chiqarish imkoniyati mavjud bo‘lgan oziq-ovqat va 
yengil sanoat mahsulotlari importining yuqoriligi ichki bozorni rivojlantirish imkoniyatlarini yanada kengaytirish 
zaruratini ko‘rsatadi.

Bunday sharoitda tarif va notarif vositalardan (sanitariya, fitosanitariya talablari va texnik reglamentlar) 
oqilona foydalanish, shuningdek, Jahon savdo tashkiloti (JST) qoidalariga muvofiq holda ichki ishlab 
chiqaruvchilarni qo‘llab-quvvatlash mexanizmlarini takomillashtirish muhim ahamiyat kasb etadi.

Metodologiya bo‘limida taklif etilgan ko‘p omilli regressiya modeli asosida o‘tkazilgan hisob-kitoblar 
natijasida quyidagi regressiya tenglamasi olindi:

Y = 2.45 + 0.38*X1 + 0.12*X2

Model natijalarining iqtisodiy talqini shuni ko‘rsatadiki, tayyor mahsulotlar eksporti hajmining (X1) 1 foizga 
ko‘payishi real YaIM o‘sish sur’atini 0,38 foiz bandga oshiradi. Mashina va uskunalar (kapital tovarlar) importining 
(X2) 1 foizga oshishi esa YaIMning 0,12 foiz bandga o‘sishiga xizmat qiladi. Bu esa, o‘z navbatida, texnologik 
import mamlakatda yangi ishlab chiqarish quvvatlarini yaratish orqali iqtisodiy o‘sishni qo‘llab-quvvatlayotganini 
tasdiqlaydi.

Demak, tashqi savdo siyosatini faqat proteksionizm yoki to‘liq liberallashtirish shaklida emas, balki selektiv 
(tanlovchi) yondashuv asosida tashkil etish maqsadga muvofiqdir. Tayyor mahsulot ishlab chiqaruvchi mahalliy 
korxonalarni xomashyo va texnologik import qilishda soliq hamda bojxona imtiyozlari orqali rag‘batlantirish, 
shuningdek, tayyor mahsulotlar eksportini qo‘llab-quvvatlash mexanizmlarini yanada takomillashtirish muhim 
ahamiyat kasb etadi.

X U L O S A  V A  T A K L I F L A R
Olib borilgan ilmiy tadqiqot va tahlillar natijasida quyidagi xulosalarga kelindi. Global iqtisodiy o‘zgarishlar 

sharoitida tashqi savdo aylanmasi barqaror o‘sish sur’atlarini namoyon etmoqda. Shu bilan birga, savdo 
balansining barqarorligini ta’minlash maqsadida eksport tarkibini innovatsion va texnologik mahsulotlar hisobiga 
takomillashtirish muhim ahamiyatga ega.

Eksportni diversifikatsiya qilish jarayonida to‘qimachilik, kimyo va elektrotexnika sanoatida klaster tizimini 
yanada rivojlantirish, shuningdek, tayyor mahsulotlar brendlarini xalqaro bozorlarda faol targ‘ib etish maqsadga 
muvofiqdir.

Import tarkibini optimallashtirishda mashina va texnologiyalar ulushini saqlab qolgan holda, ichki bozorda 
raqobatbardosh iste’mol tovarlari ishlab chiqarishni rag‘batlantirish va import o‘rnini bosuvchi mahalliy ishlab 
chiqarishni qo‘llab-quvvatlash muhim yo‘nalishlardan biri hisoblanadi.

Amaliy taklif sifatida milliy eksportyorlarni qo‘llab-quvvatlash maqsadida eksport kreditlarini sug‘urtalash 
mexanizmlarini soddalashtirish, Jahon savdo tashkilotiga (JST) a’zo bo‘lish jarayonida milliy qonunchilikni 
xalqaro standartlarga uyg‘unlashtirish hamda raqamli savdo (e-commerce) platformalaridan foydalanish 
imkoniyatlarini kengaytirishga qaratilgan dasturlarni yanada rivojlantirish tavsiya etiladi.

